
«Ақиқат жайындағы даулы сұрақтар», «Пұтқа табынушыларға қарсы сумма», «Теология 

суммасы».

Акуинолық Томасты орта ғасыр схоластика философиясының ең атақты өкілі деп айтсақ 
болады. Ол шамамен 1225 жылы Италияның Роккасекка қаласында феодал-ақсүйектер 
әулетінде дүниеге келді. 5 жасында әкесі оны Монте-Кассинодағы ұлы аббаттыққа, бене-
диктік монахтарға оқуға жіберді. Томас жаңадан ашылған неаполитандық университетте 
гуманитарлық ғылымдар бойынша білім алды. Осы жерде Аристотельдің логика және физика 
туралы еңбектерімен танысады.

1244 жылы Томас отбасының қарсылығына қарамастан, монах бенедикт болудың орнына 
доминикалық монах болу жолын таңдайды. Отбасының қысымынан аулақта болу мақсатымен 
Парижге қоныс аудармақ болды. Бірақ, жолда оны туыстары ұстап алып, байлап әкетеді де 
бір жылдан аса уақыт үй қамауында отырғызып қояды. Томас өзінің қамаудағы уақытын 
пайдаланып, екі қысқаша логикалық трактат – жалған қорытындылар туралы анықтама және 
модальдық талқылау туралы үзінділер жазды. Ақыры өз дегеніне жеткен Томас Парижге сапар 
шегіп, онда Ұлы Альберттің шәкірті болды. Оның отбасы Акуинолық Томасты өз қалауларының 
ығына жығып, өздері таңдаған жолға түсіргісі келді. Ол үшін Монте Кассино аббаттығында 
доминикалық болып қала беріп, уағызшы қызметін атқаруға мүмкіндік беретін шіркеу 
папасының рұқсатын сатып алады. Томас бұл жолы да бас тартып, Альберттің соңынан еріп 
Кельнге барады. Онда Аристотель еңбектері туралы дәрістер тыңдайды. Студент кезінде көп 
сөйлемейтін тұйық мінезі мен дене бітіміне қарап оны «мылқау өгіз» деп атап кетеді. Альберт 
оның көзге түскен ерекше дарынын жоғары бағалап, мылқау өгіз әлемді мөңіреуімен-ақ өзіне 
қарата алатынын айтады.

1252 жылы Акуинолық Томас Парижге қоныс аударып, теология бойынша магистрлік 
білім алады. Бакалавр кезінде-ақ, Тәурат пен Ломбардтық Петрдің «Сентенциялар» еңбегінен 
дәріс оқыды. Оның бұл еңбекке жазған түсініктері – данышпандығын көрсететін құнды әрі 
алғашқы ауқымды еңбегі. 1256 жылы Томас дінтану магистрі ретінде ұстаздық қызметін 
жалғастырды. Профессор ретінде оның басты міндеті бакалаврларда оқитындар арасында 
ұйымдастырылатын пікірталастарды бақылау болды. Ол төрағалық еткен сол пікірталастардың 
«Ақиқат туралы даулы мәселелер» деп аталған мәтіндері сақталған. Бұл тақырыпта ақиқатқа 
қатысты түрлі мәселелер қамтылған. Олар: Құдай туралы ақиқат пен білім, періштелер мен 
адамдар туралы, көріпкелдік пен болжау, қайырымдылық пен күнәдан арылу, сана, ақыл-ой, 
ерік-жігер, эмоция, пайғамбарлық, білім алу және т.б. көптеген тақырыптар.

1259 жылы Томас Париж университетіндегі профессорлығынан бас тартқан соң, біраз 
уақытын Италияда өткізді. IV Урбан 1261 жылы шіркеу папасы атанған тұста, папалық сот 
Орвиетоға көшіп келді. Әулие Томас та сонда қоныс аударды. 1260 жылдардың басында 
Орвиетода, Римде және Витербода сабақ берді. Сонымен қатар, папаның қолдауымен 
ғалымдармен, дипломаттармен және миссионерлермен араласты. Әулие Томастың орта 
жасқа жеткенде жазған маңызды еңбегінің бірі – «Пұтқа табынушыларға қарсы сумма». 
Оны Парижден кетер алдында бастап, 265 жылы Орвиетода аяқтады. Еңбектің атауы тікелей 
аударылғанда «Резюме немесе пұтқа табынушыларға қарсы синопсис» деген мағына береді. 
Оның ағылшын тіліндегі аудармасы «Католиктік сенімнің ақиқаты» деп аталады.

«Пұтқа табынушыларға қарсы сумма» – төрт кітаптан тұратын трактат. Әр кітап жүз немесе 
жүзге жуық бөлімнен тұрады. Бірінші кітап аянның көмегінсіз-ақ танымдық сана бола алатын 

Құдайдың табиғатын тануға арналған. Екіншісі – Құдай жаратқан әлем туралы кітап. Үшіншісі 
– саналы адамдардың Құдайды тану жолында бақытқа кенелуі туралы, сол арқылы этикалық 
мәселелер жан-жақты қарастырылады. Төртінші кітап тікелей христиандық ілімге арналған.

Энтони Кенни Акуиналық Томастың «Теология суммасын» басты еңбегі деп есептесе, 
Бертран Рассел «Пұтқа табынушыларға қарсы сумма» еңбегін жоғары қояды. Өзінің «Батыс 
философиясы тарихы» еңбегінде Рассел Акуинолық Томастың осы трактатына қысқаша 
сипаттама береді. Ең алдымен «даналық» деген сөздің түбіне үңілейік, – дейді Рассел. Адам 
жеке жұмыспен айналысқан кезде, мысалы, үй салу секілді, дана бола алады, яғни, оған белгілі 
бір жеке мақсатқа жетудің тәсілдері мәлім. Дегенмен, барлық жеке мақсаттар бүкіл әлемнің 
мақсаттарына бағынады, және per se даналығы Әлем мақсатымен істес. Ал бүкіл әлемнің 
мақсатына келер болсақ, ол ақылдың игілігінде, яғни ақиқатта болады. Осы мағынадағы 
даналыққа жету ең жоғарғы, асқақ, пайдалы және ғажайып іс. Мұның барлығы «Философтың» 
беделі арқылы, яғни, Аристотельге сілтеме жасалып, дәлелденеді. Менің мақсатым, – дейді 
Әулие Томас, – канондық діни ілімге негізделген ақиқатты асқақтату. Бірақ, бұл жерде мен 
табиғи ақылдың көмегіне жүгінуге мәжбүрмін, өйткені пұтқа табынушылар Қасиетті Жазудың 
беделін қабылдамайды. Дегенмен, табиғи ақыл Құдай мәселелесіне келгенде жеткіліксіз. Ол 
діни ілімнің барлығын емес, тек кейбір бөлімдерін ғана дәлелдей алады. Ол Құдайдың бар 
екенін және жанның мәңгілігін дәлелдейді, бірақ, үштікті, қайта оралу немесе ақырғы Сот 
мәселелерін дәлелдеуде қауқарсыз деп көрсетеді. Сана арқылы (мәселе осында болғандықтан) 
дәлелденетін мәселенің барлығы христиан іліміне толықтай сай келеді және аянның өзінде 
ақылға қарсы келетін дәнеңе де жоқ. Бірақ, ақылдың көмегімен дәлелдене алатын діни ілімдер 
мен ақыл арқылы дәлелдеуге келмейтін діни ілімдерді ажыратып, межелеп қою керек.

Енді біз кезінде Платон мен Аристотель де шешімін тапқысы келген мәселеге келеміз. 
Құдай тек жеке заттарды тани ма, әлде оның танымы тек әмбебап және жалпы ақиқаттарды 
қамтыған ба? Көрегендікке сенетін христиан өкілі – Құдай жеке заттарға ғана қолы жетеді деп 
ойлауы мүмкін, бірақ осыған қарсы негізді дәлелдер ұсынылады. Қасиетті Томас ондайдың 
жетеуін сипаттап, кейін оларды терістейді. Олар мыналар: 1. Жекелік табиғатынан материалдық 
болғандықтан, ешбір материалдық емес арқылы таныла алмайды. 2. Жеке заттар мәңгі емес 
және олар өмір сүруін тоқтатқанда таныла алмайды. 3. Жеке заттар қажеттілік емес, кездейсоқ, 
сондықтан, олардың бар екенінен басқа ешбір нақты білім жоқ. 4. Кейбір жеке заттар өзінің 
өмір сүріп жатқаны үшін ерікке қарыздар. Оның тіршілік бастауы ерікті әкелген адамға ғана 
белгілі болады. 5. Жеке заттардың саны шексіз, ал шексіздік танылмайды. 6. Жеке заттар тым 
ұсақ болғандықтан, Құдайдың назарына ілікпейді. 7. Кейбір жеке заттарда зұлымдық ұрығы 
бар, ал Құдай зұлымдықты білмейді.

Енді Акуинат қарсы пікір айтады: Құдай жеке заттарды олардың себебі ретінде біледі. 
Мысалы, қолөнершінің жасап жатқан туындысы секілді, Ол әлі жоқ затты біле алады; Ол 
болашақта болатын кездейсоқтықты біледі, өйткені Ол уақыттан тыс өмір сүреді, сондықтан, 
уақыт аралығындағы әрбір затты көреді; Ол біздің ойымыз бен құпия ерік-жігерімізді де біле 
алады және Ол біздің қолымыз жетпес заттардың сансыз көп екендігін біле алады. Құдай 
болмашы нәрселерді де біледі, өйткені толықтай болмашы нәрсе жоқ, әр болмашының ішінде 
маңыздылық жатыр, әйтпесе Құдай тек өзін ғана тану мүмкіндігіне ие болар еді. Сонымен 
қатар, Әлем тәртібі жоғарғы деңгейде асқақталған және тіпті болмашы нәрсені танымай Әлем 
таныла алмайды. Ақыры, құдай зұлымдықты да біледі, өйткені, қандай да игілікті тану оның 
қарама-қарсылығын білуді меңзейді. Құдайда ерік бар; оның ерігі – Оның болмысы, ал басты 
объектісі – құдайылық болмыс. Өз-өзін қалап, Құдай басқа заттарды да қалайды, өйткені, 
Құдай – барлық заттардың ақыры. Ол тіпті әлі дүниеге келмеген заттарды да қалайды. Ол өзінің 
жеке болмысын және игілігін қалайды; ал басқа заттарды қажет болмағандықтан қалайды. 
Құдайдың ерігі еркін. Оның ерікті әрекетіне себеп емес, саналы негіздеу қоса жазылған. Ол 
қайшылықты шынайы ете алмайды. Акуинаттың құдай билігінің шегінен тыс бір нәрсе бар 
деген мысалы орынсыз: ол Құдай адамды есекке айналдыра алмаушы еді деп айтады. Құдайда 
шаттық, қуаныш, махаббат жинақталған. Құдай өшпенділікті білмейді. Ол сырттай меңзеп 
бақылаушы және жігерлі ізгілік иегері.

«Пұтқа табынушыларға қарсы сумманың» екінші кітабы, негізінен, адам жанының мәсе-
лелеріне арналған. Барлық саналы субстанциялар материалдық емес және мәңгілік. Періш-

телер тәнсіз, ал адамдарда жан тәнімен бірге өмір сүреді. Ол Аристотельдің көзқарасына сай 
дене пішіні. Адам жанының саны үшеу емес, тек біреу ғана. Барлық жан толықтай тәннің әрбір 
бөлігінде бар. Ақыл туралы сұраққа байланысты универсалий мәселесі қарастырылады. 
Акуинолық Томас Аристотельдің көзқарасын жақтайды. Универсалий жаннан тыс өмір 
сүрмейді, бірақ универсалийді танып жатқан сана жаннан тыс тұрған заттарды да таниды.

Үшінші кітап көбіне этика сұрақтарын қарастырады. Зұлымдық әдейі жасалмайды. Ол 
мардымсыз, тек игілікте болатын кездейсоқ себептің нәтижесінен шығады. Барлық заттардың 
Құдайға ұқсас келетін үрдісі бар, және ол барлық заттардың соңы. Адамның бақыты дененің 
ләззат алуынан, атақ, сый-құрмет, байлық, әлемді билеуден тұрмайды, ол сезімдік сипатта 
емес. Адам үшін ең жоғарғы бақыт өнегелі ізгілікке негізделген әрекеттер ғана емес, өйткені 
соңғысы тек құрал ғана. Ең жоғарғы бақыт – Құдайды тануда.

Төртінші кітапта Үштік, Құдай бейнесіне ену, Папаның билігі, құпия мен құдірет күші арқылы 
қайта тірілу туралы баяндалады. Бұл кітап философтармен бірге, теологтарға да арналған. 
Құдайды танудың үш түрі бар. Ақыл арқылы, аян арқылы және бұрын тек аян арқылы танылған 
заттарды сезіну арқылы. Дегенмен, үшіншісі туралы Томас еш нәрсе айтпайды. Мистицизмге 
бейім автор басқа екеуіне қарағанда осыған көбірек назар аударар еді, бірақ Акуинолық Томас 
мистикалық емес, логикалық темперамент иесі болды.

Акуинолық Томас философиясы Аристотель философиясына ұқсас келеді және оқырман 
мұны Стагирит философиясын қабылдау әлде қабылдамауына орай есепке алады немесе 
терістейді. Акуинолықтың өзіндік ерекшелігі Аристотельді христиандық догмаларға бейімдеп, 
оның ілімін мардымсыз өзгерістерге ұшыратуынан көрінеді. Көзі тірісінде Акуинолық Томас 
батыл жаңашыл болып саналды; тіпті ол қайтыс болғаннан кейін де оның көптеген ілімдерін 
Париж және Оксфорд университеттері айыптады. Өзіндік ойлау ерекшелігімен қатар, Акуинолық 
Томастың жүйеге келтіру қабілеті де ерекше байқалады. Оның доктриналарының барлығы қате 
болған күннің өзінде, «Пұтқа табынушыларға қарсы суммасы» қомақты ақыл-ой туындысы 
болып қалар еді. Томас қандай да бір доктринаны жоққа шығаратын кезде, алдымен оны 
одан да үлкен күшпен тұжырымдап және әрдайым бейтараптылық сақтауға тырысады. Ақыл 
және аян арқылы алынған дәлелдерді ажыратқандағы жүйелілігі мен айқындығы керемет. 
Акуинолық Томас Аристотельді жақсы біледі және тіпті жақсы түсінеді. Алдыңғы католик 
философтар туралы бұлай айтуға келмес. Дегенмен, бұл сіңірген еңбегі қасиетті Томастың 
ұлы даңқын ақтау үшін жеткілікті деп санауға болмас. Оның ақылды төмен қоюы белгілі бір 
мағынада шынайы емес екендігін мойындау керек. Өйткені ол шығатын қорытындыны алдын-
ала анықтап алады. Мысалға, некенің бұзылмауы туралы мәселені алайық. Некені бұзбау 
әкенің балаларды тәрбиелеуде қажет екенін негізге ала отырып, Әулие Томас былай қорғайды: 
(а) өйткені ол анасына қарағанды ақылдырақ, (б) өйткені көп күшке ие болғандықтан, ол 
физикалық жазалау міндетін шеше алады. Қазіргі заманғы тәрбиелеуші былай қарсы келер еді: 
(а) еркектерді әйелдерге қарағанда тұтастай алғанда ақылды деп есептеудің ешқандай негізі 
жоқ, (б) тәрбиеде әдеттегідей үлкен физикалық күш талап ететін жазалар қажет емес. Қазіргі 
заманғы тәрбиеші одан әрі қарай – қазіргі заманғы әлемде әкелер балаларды тәрбиелеуге 
ешқандай үлес қоспайтынына назар аударар еді. Бірақ, Томастың ізбасарлары осы негізде 
өмір бойы моногамияға сенуден бас тартпайды, өйткені бұл сенімнің негізі оның дәйектемесіне 
сілтеме жасалғанда емес немесе, басқа мысал ретінде Томастың өзі есептегендей Құдайдың 
бар екендігін дәлелдейтін мәселесін алайық. Телеологияға сілтемеден басқа, дәлелдердің 
барлығы бірінші мүшесі жоқ қатардың мүмкін емес болжамында орналасқан жансыз заттарда 
көрсетіледі. Ал мұның мүмкін емес екені әрбір математикке мәлім. Әулие Томастың дәлелін 
терістейтін мысал – минус бір санымен аяқталатын теріс бүтін сандар қатары болып табылады. 
Әулие Томастың дәлелдемелерінің қауқарсыздығына көзі жеткен католик бәрібір Құдайға 
деген сенімінен таймас. Ол жаңа дәлелдер табады немесе аяндарға арқа сүйеді.

Құдайдың мәні бір мезгілде оның болмысы, Құдайдың өз игілігі, өзінің құдіреті екенін 
дәлелдеу бірегей және жалпы тіршілік ету тәсілдерінің араласуына әкеледі. Бұл Платонда 
кездеседі, бірақ Аристотель оны еңсерді деп есептеледі. Құдайдың негізі универсалийлік 
деп болжамдалады, ал Оның болмысында ол жоқ. Бұл қиындықты қанағаттанарлық түрде 
тұжырымдау оңай емес. Себебі ол ендігі жерде қабылданбайтын логика жүйесінде пайда 
болады. Бірақ, бұл қиындық белгілі бір түрдегі синтаксистік шатастықтың барын анық 
көрсетеді, онсыз Құдай туралы көптеген дәлелдер өз сенімін жоғалтушы еді.

Соңында Рассел Акуинолық Томасты шынайы философиялық рухы аз деп сынайды. Томас 
платоншыл Сократ секілді дәлелдің артынан аяғына дейін ермейді. Томас нәтижесін алдын ала 
білу мүмкін емес зерттеулерге қызықпайды. Акуинолық ақылға салып ой жүгірте бастағанда, 
ақиқатын біліп отырады: ол католиктік ілімде көрсетілген. Егер ол діни ілімнің қандай да 
бір зерделі дәлелдерін тапса – керемет; таппаса – Томас бар болғаны аянға қайта оралады. 
Алдын ала берілген қорытындыға дәлелдер табу – бұл философия емес. Ол алдын ала 
ойластырылған аргумент жүйесі. Сондықтан да, Рассел ашық түрде Акуинолық Томасты Грек 
және Жаңа заманның атақты философтарымен тең тұруға лайық деген пікірмен келіспейді. 
Келесі дәрісімізде біз Акуинолық Томасты сынаған Расселге Энтони Кеннидің берген жауабын 
келтіреміз.

Акуинолық Томас «Пұтқа табынушыларға қарсы сумма» еңбегін аяқтағаннан кейін Римге жол 
тартып, доминикалық институт ашты. Ол Авентинадағы Санта-Сабина шіркеуіне тиесілі болды, 
– деп жалғастырады Кенни. Сол кезеңде Томас теология, яғни дінтану бойынша жинақ жаза 
бастағанымен, аяқтай алған жоқ. Ол сенім, үміт және қайырымдылық ізгіліктеріне арналды.
Томас Римде Аристотельдің еңбектеріне түсініктемелер жаза бастады. бірақ, римдік кезеңде 
болған басты жаңалық, Акуинолық Томастың шеберлігін танытқан «Теология cуммасы» атты 
жауһар туындысының жазыла бастауы.

«Теология cуммасы» – екі миллионнан аса сөзден тұратын үлкен еңбек. Томас өз еңбек-
терінің қорытындысын жүйелеп, оларды ең алдымен теолог-студенттерге түсінікті болу үшін 
қысқа түрде сипаттауға тырысты. Ол үш тараудан тұрады, ал екінші тарауы екіге бөлінеді. 
Әрбір бөлімі баптар – артикулдардан тұратын сұрақтарға бөлінген. Кіріспе бөлімде даулы сұрақ 
қойылады, кейін оған қайшылықты жауап беретін бірнеше дәлелдер келтіріледі. Содан кейін 
сұрақтың шешімі және дәлелдердің жауабы келтіріледі. Әрбір тарау қалғандарымен жалпы 
дәлелдемелер жүйесі арқылы тығыз байланысқан және ішкі сілтемелерге толы.

«Теология суммасында» Акуинолық Томас жалпы іргелі мәселелерді және нақты сұрақ-
тарды барынша қамтуға ұмтылады. Жұмыс философияның барлық тармақтарын қамтиды. 
Олар онтология, гносеология, этика (олардың бірлігі болмыстың, ақиқаттың және игіліктің 
«айналғыштығы» ілімімен негізделеді), және жасырын түрдегі эстетика. Дегенмен, өзінің көптеген 
замандастарынан өзгешелігі, Томас логика мен натурфилософияға аса назар аудармайды. 
«Теология суммасының» ауқымды бөлігі философиялық аппараттың көмегі арқылы зерттелген 
теологиялық тақырыптарға арналған. Әсіресе ІІІ бөлімі, Исаның Құдай бейнесіне енуі, ісі және 
құпиялық мәселесін қарстырады. Әр түрлі философиялық және теологиялық концепциялармен 
сұхбатқа түсіп Томас жиі Аристотельге, Аугустинге, Псевдодионисий Ареопагитке, Боэцийге 
жүгінеді.

І бөлімде теологияның мақсаты, пәні, зерттеу тәсілі бар ғылым ретіндегі қажеттілігін 
негіздейді. Томас оны алғашқы себеп және бар болмыстың (Құдайдың) соңғы мақсаты туралы 
ғылым деп түсіндіреді. Ең ауқымды ІІ бөлімі І-ІІ және ІІ-ІІ-ге бөлінеді және антропология мен 
этика мәселелерін қарастырады. І-ІІ бабы адамның ақырғы мақсатын анықтаудан басталады. 
Ол ең жоғарғы бақыт – Құдайды тамашалаудан тұрады және осы мақсатқа жетудің тәсілі 
адамдардың мүмкіндіктері мен әрекеттерін талдау арқылы анықталады. ІІ-ІІ бапта Томас ізгілік 
пен адам қабілетін және оған қарама-қарсы келетін күнә жасауға бейімділігін талдайды. Осы 
бөлімнің аяғында Томас тамашалаудың әрекетшіл өмірден артық деген тұжырымына қайта 
оралады.

 «Теология суммасы» еңбегі аяқталған жоқ. 1273 жылы желтоқсан айында ол жаратылыстан 
тыс өзге бір таңғажайып құбылысқа куә болса керек. Бұл жағдай оның академиялық қызметіне 
нүкте қойды. Хатшысы Пипернолық Реджинальд оған «Теология суммасы» еңбегін жазуды 
жалғастыруды ұсынғанда, ол: «Мен жаза алмаймын, себебі менің жазғандарымның барлығы 
түкке тұрғысыз ұсақ дүние сияқты», – деп жауап берді. Реджинальд және оның әріптестері 
Акуинолық Томас қайтыс болғаннан кейін «Теология суммасы» еңбегін оның бұрынғы жазылған 
еңбектеріне сүйеніп, оның жазғысы келген тақырыптарын толықтырып аяқтады.

1274 жылы Папа X Григорий грек және латын шіркеулерін біріктіруге үміттеніп, Лион 
шіркеуіне жиын шақыртты. Оған Әулие Томас та шақырылды. Ол жағдайының ауырлығына 
қарамастан, солтүстікке аттанды. Денсаулығы нашарлай түскен соң, Фоссанов аббатығының 
жанында орналасқан жиенінің үйіне тоқтауға мәжбүр болды. Біраз күннен кейін жақын маңдағы 

Цистерциан монастырына жеткізлген Акуинолық Томас 1274 жылдың 7 наурызында қайтыс 
болды.

Осылайша, біз Энтони Кеннидің «Орта ғасыр философиясы» кітабында көрсетілген ұлы орта 
ғасыр схоласты – Акуинолық Томастың ілімін және оның «Пұтқа табынушыларға қарсы сумма» 
және «Теология суммасы» еңбектерін қарастырдық. Келесі дәрісімізде Акуинолық Томастан 
кейінгі орта ғасыр философиясының ахуалын талдауға көшеміз. 

Тақырыпты бекітуге арналған сұрақтар

1. Не себепті Акуинолық Томас ХІІІ ғасырдағы Еуропаның аса маңызды интеллектуалды 
тұлғасы болып саналады?

2. Томасты студенттік жылдарында не себепті «мылқау өгіз» деп атады?
3. Акуинолық Томастың «Пұтқа табынушыларға қарсы сумма» трактатының басты идеясы 

қандай?
4. Рассел не себепті «Теология суммасына» қарағанда «Пұтқа табынушыларға қарсы 

сумманы» артық көреді?
5. «Теология суммасы» трактатының негізгі идеясы?
6. Энтони Кенни мен Бертран Расселдің Акуинолық Томас философиясына қатысты 

көзқарастарының ерекшелігі неде?
7. Сіздің ойыңызша, не себепті өмірінің соңына таман Акуинолық Томастың зерттеуге деген 

қызығушылығы азайды?

